
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

રઇયત ઉપર કોપે રાય, રાંક માણસ શું કરે ઉપાય;

તેને પુછનારો ઈશ્વર એક, વેદવચન કરિ જુવો વિવેક. ૧૮૮

રાજા પ્રજાને દુઃખ જ દે, તો તે આગળ નહિ સુખ લે;

મોટા જો કરે કૂડાં કાજ, તો નહિ પામે રૂડા રાજ. ૧૮૯

શામા શુક બે વાતો કરે, રાજા નેવે રુદેમાં ધરે;

ભયભીત થઈને જ આવિઓ, કાંઈક જ્ઞાન રુદે લાવિઓ. ૧૯૦

એ કહે છે પુત્રીની બ્હેન, તે આગળ ક્યમ થાએ ચ્હેન;

એકે વાતનો ન સૂઝે ઘાટ, રાજા જઈને બેઠો પાટ. ૧૯૧ 

આગતાસ્વાગતાં દીધા માન, આગળ મહેલ્યાં ફોફળપાન;

બોલ્યો શુક સુણ તું સુંદરી, બોલો તાતસું હેત જ કરી. ૧૯૨

પુત્રી ધર્મ કરી થાપશે, મનવંછિત માગ્યું આપશે;

લાવ્યા પસલી આપણે ઘેર, રાજા આવ્યા રુડી પેરે. ૧૯૩

ભ્રાત તાત ને એ મોશાળ, આપણ ઉપર અદકું વ્હાલ;

એ છે નોધરા આધાર, એને શિર પૃથ્વીનો ભાર. ૧૯૪

બેટી બ્હેન ને તું ભાણેજ, આપણ ઉપર અદકું હેજ;

હેત કરીને દગો જો દેય, નરકતણાં ફળ તે તો લેય. ૧૯૫

નાનાં મોટાં વ્યાપક જન, શરણાગતનું એ છે ધન;



દોહરા



માનિની મુખ સનમુખ કરી, શુકસું કીધી વાત;

કામભર્યો જો કોપશે, તો કરશે તુજ ઘાત. ૧૯૬

કામી કામે આંધળો, ન ગણે બ્હેનને બાઇ;

માટે તુજને મારશે, છાનો રહેને ભાઈ. ૧૯૭



ચોપાઈ.

જોબનમદ પ્હેલો આંધળો, બીજો અંધ કામે આકળો;

ત્રીજો અંધ ધનમદ જેહને, ચોથો મદ જેની દેહને. ૧૯૮

પંચમ અંધ જે જીવ આદરે, છઠ્ઠા અંધ જે કોપે ભરે; 

સાતમો અંધ દબાણો જેહ, આઠમો અંધ વ્યસનીની દેહ. ૧૯૯

એટલા અંધ વિચાર ન કરે, ન કહિયે તો નિશ્ચે મરે. 



દોહરા.

વચન સુણી વનિતાતણું, શુક કહે સાંભળ વાત;

કામમદ જોબન શું કરે, જગતપિતા સાક્ષાત.  ૨૦૦

